
Le għas-Silenzju!  

 

“Kull darba li mara ssemma’ leħinha, mingħajr ma tkun taf, tkun qiegħda titkellem f’isem in-

nisa l-oħra kollha,” hekk saħqet Maya Angelou poeta Amerikana u attivista tad-drittijiet ċivili.  

Hu għalhekk li ‘Le għas-Silenzju’ hija t-tema magħżula mill-Kummissjoni dwar il-Vjolenza 

Abbażi tal-Ġeneru u l-Vjolenza Domestika għal matul is-sittax-il ġurnata ta’ attiviżmu kontra l-

vjolenza domestika u l-vjolenza abbażi tal-ġeneru. Is-sittax-il jum ta' għarfien u attiviżmu 

kontra l-vjolenza domestika u l-vjolenza abbażi tal-ġeneru hija kampanja internazzjonali li ssir 

kull sena li tibda fil-25 ta’ Novembru, fil-Jum Dinji għall-Eliminazzjoni tal-Vjolenza fuq in-Nisa, 

u tispiċċa fl-10 ta’ Diċembru, fil-Jum Dinji għad-Drittijiet Umani.  

Skont l-Indiċi tal-Ugwaljanza bejn il-Ġeneri 2023 maħruġ mill-Istitut Ewropew għall-

Ugwaljanza bejn il-Ġeneri (l-EIGE), f’Malta, 26% tan-nisa li qatt kienu f’xi relazzjoni sofrew 

vjolenza minn sieħeb intimu matul il-ħajja adulta, waqt li aktar minn kwart tan-nisa li qatt 

ħadmu sofrew fastidju sesswali fuq il-post tax-xogħol.   

Il-kliem ‘fastidju sesswali’ jiddeskrivu tajjeb dan l-aġir bħala aġir li jdejjaq lil persuna lejn min 

ikun indirizzat.  Huwa ċar li dan mhux kumpliment imma huwa mġiba sesswali mhux mixtieqa. 

Tajjeb li nsemmu wkoll li kulħadd jista’ jgħaddi minn din l-esperjenza irrispettivament mill-

età, dehra jew l-atteġġjament tal-persuna. Kuntatt fiżiku mhux mixtieq, bħal mess, talbiet għal 

favuri sesswali, kummenti jew ċajt ta' natura sesswali, emails, SMS, jew messaġġi 

sesswalment espliċiti fuq il-midja soċjali, wiri ta’ stampi jew materjal ieħor sesswalment 

espliċitu, dawn kollha huma eżempji ta’ fastidju sesswali.  

Il-Kummissjoni Nazzjonali għall-Promozzjoni tal-Ugwaljanza (l-NCPE) skont il-liġi hija l-entità 

responsabbli u għandha s-setgħa li tinvestiga każijiet ta’ fastidju sesswali. Fil-fatt, l-NCPE tgħin 

persuni b’informazzjoni dwar il-fastidju sesswali u x’jistgħu jagħmlu jekk jesperjenzawh. Imma 

iżjed minn hekk tagħti għajnuna biex jitressaq ilment ta' fastidju sesswali u tinvestiga l-każ 

b'mod kunfidenzjali.  

https://twitter.com/UN_Women/status/1568660979810172928?lang=en
https://eige.europa.eu/gender-equality-index/2023
https://eige.europa.eu/
https://eige.europa.eu/
https://ncpe.gov.mt/en/Pages/NCPE_Home.aspx

Importanti nifhmu li wara l-fastidju sesswali ħafna drabi hemm dinamika ta’ poter u kontroll. 

Jiġifieri min ikun qed jiffastidja persuna jkun jaf li qed idejjaq lil dak li jkun, u propju għalhekk 

jagħmilha, għax jaħseb li għandu xi dritt li jeżerċita l-poter u kontroll fuq ħaddieħor. Dan l-aġir 

huwa indirizzat kemm mill-Konvenzjoni tal-Ġnus Magħquda dwar l-Eliminazzjoni ta’ kull 

forma ta' Diskriminazzjoni kontra n-Nisa (CEDAW) kif ukoll mill-Konvenzjoni ta’ Istanbul. 

Għalkemm relatati, dawn iż-żewġ trattati internazzjonali dwar il-promozzjoni u l-protezzjoni 

tad-drittijiet tan-nisa huma distinti, għaliex jirreferu għall-iżbilanċ storiku fil-poter li 

għandhom in-nisa u l-irġiel fis-soċjetà.  U għalhekk li dawn iż-żewġ Konvenzjonijiet 

jirrakkomandaw biex jiġu indirizzati l-attitudnijiet tal-individwi fis-soċjetà, l-isterjotipi, u l-

inugwaljanzi strutturali bħala parti minn sforzi usa’ biex tiġi eliminata d-diskriminazzjoni 

kontra n-nisa u tiġi evitata l-vjolenza. Huma jappellaw għal strateġiji komprensivi li jinvolvu 

miżuri legali u kampanji ta’ għarfien biex issir il-bidla fis-soċjetà u jinħoloq ambjent fejn il-

vjolenza kontra n-nisa ma tkunx tollerata. 

Hemm diversi benefiċċji meta persuna titkellem u tirrapporta każijiet ta’ vjolenza inkluż 

każijiet ta’ fastidju sesswali, fosthom li l-persuna tieħu lura l-kontroll fuq ħajjitha, tibgħat 

messaġġ ċar li dawk li wettqu vjolenza jew fastidju se jinżammu responsabbli għall-azzjonijiet 

tagħhom, tipprevjeni li l-abbuż isir fuq persuni oħrajn, tikkontribwixxi għat-tibdil fl-

attitudnijiet tas-soċjetà u tagħti appoġġ lill-oħrajn li jistgħu jkunu f’sitwazzjonijiet simili biex 

huma wkoll ifittxu l-għajnuna, jitkellmu, u jieħdu azzjoni.  

Li titkellem kontra l-fastidju fuq il-post tax-xogħol jwassal sabiex jitjiebu l-kundizzjonijiet tax-

xogħol u jkun hemm ambjent tax-xogħol aktar dinjituż. Apparti li l-NCPE tgħin persuni jressqu 

lment ta' fastidju sesswali u tinvestiga l-każijiet ta' fastidju sesswali b'mod kunfidenzjali, tgħin 

ukoll lil min iħaddem biex jabbozzaw jew jaġġornaw il-politiki tagħhom dwar il-fastidju 

sesswali u tqajjem kuxjenza dwar id-drittijiet u r-responsabbiltajiet relatati mal-fastidju 

sesswali. L-NCPE tipprovdi wkoll taħriġ lil gruppi differenti dwar il-fastidju sesswali. 

Huwa kruċjali li wieħed jifhem li l-konsegwenzi li ġġib magħha l-vjolenza, kemm jekk isseħħ 

fid-dar, fl-iskola jew fuq il-post tax-xogħol, huma interkonnessi . Din l-osservazzjoni tenfasizza 

l-ħtieġa li kull istituzzjoni tiġbed ħabel wieħed biex naħdmu sabiex ikollna relazzjonijiet 

b’saħħithom kullimkien b’mod partikolari fid-dar, fl-iskola kif ukoll fuq il-post tax-xogħol. Kien 

għalhekk li din is-sena l-NCPE ingħaqdet mal-Kummissjoni dwar il-Vjolenza Abbażi tal-Ġeneru 

u l-Vjolenza Domestika u mal-Kummissjoni tat-Tfal, f'kampanja waħda biex twassal messaġġ 

komuni matul dawn is-sittax-il jum ta’ attiviżmu.  

Billi nindirizzaw il-vjolenza kemm fl-isfera domestika kif ukoll fl-ambjent tax-xogħol, inkunu 

qed naħdmu sabiex niksru dan iċ-ċiklu vizzjuż u noħolqu soċjetà fejn l-imħabba vera, ir-rispett 

u s-sigurtà jirrenjaw.  

In-nuqqas ta’ ugwaljanza ġġib il-vjolenza fuq in-nisa u l-bniet li tħalli wkoll effett fuq il-membri 

l-oħra tal-madwar kemm fuq il-post tax-xogħol kif ukoll fid-dar. Minbarra li l-vjolenza għandha 

konsegwenzi serji fuq is-saħħa mentali u fiżika tan-nisa u l-bniet, tirrestrinġi l-abbiltà tan-nisa 

u l-bniet milli jipparteċipaw b’mod sħiħ fl-isferi politiċi, soċjali u ekonomiċi.  

L-NCPE tħeġġeġ lill-qarrejja sabiex isegwu l-kampanja tal-NCPE fuq il-mezzi soċjali matul dawn 

is-sittax-il jum ta’ attiviżmu.  

Għal aktar informazzjoni tista’ tagħmel kuntatt mal-NCPE fuq 2276 8200, equality@gov.mt jew fuq 

ilpjattaformi tal-midja soċjali tal-NCPE (Facebook, Instagram u Twitter - NCPE.Malta) 

 

30 ta’ Novembru 2023 

